
Nana Alisaɓatu tǝ ndǝre mikki, thlǝngga Faara tǝ 
thlǝndǝghǝn Djibirilla ahu tala ɗǝ a Nggalili, nanda 
aarha Nadzarat. A ɗǝgha thlǝmad wutararha ɗǝ na 
thlǝmnggǝn Mairamu, ngwanna niifa na nda aarha 
Yisufu, turya Ndauda. 



Amma ndangga tǝ thlǝnɗǝɗi, “A 
tǝrǝmna wa, Mairamu, walna 
nggayirha a mbed Faara. Na a 
ɗǝfrha hur, nggǝt wee hǝshin na, 
ɗǝfang thlǝma na Yeeso. Nǝn 
a tsaurha manda niifa, nanda 
aaghǝn, Wan Faara na tǝ 
sǝsǝmnda ha heu. Na Chinǝm 
Faara a fǝrang tsǝnnggam 
kutǝryid chichidghǝn Ndauda. Nǝn 
tsau kutǝryirha aten nafiya 
Isǝreela pa kwanɗǝ, kutǝryidghǝn 

mbǝ mii ngwaladghǝn sǝ wa.” 



Tsahangga Mairamu mee tǝ thlǝnda 
Faara, “Kǝƙǝn na ǝnɗi katǝrarha hai 
ya nggi kula sǝn hǝshnefa?” 
Nggǝmangga tǝ thlǝnda Faara, 
“Sǝsǝna tǝ Peɗǝnda nǝn a 
tǝraa tenwa hai, 
sǝsǝmnda Faara 
Amshi nǝn a 
nggǝlorha. Tsaunǝn 
kee, Wanɗi tǝ 
Peɗǝnda na a 
nggǝtta ya, nǝm 
aaghǝn 
tǝpeɗǝnda 
Wan Faara.”



A sayidɗi, Mairamu ngwagha fa thliigha 
ƙǝkar ɗǝgha hu tala ɗǝ na ahu wumngya 
chehweed Yahudaya. Sǝlnǝn ɗǝ kyagha 
minda ki Dzakariya hai, 
ndang ˈya nǝn Alisaɓatu. 
Sǝkna Alisaɓatu nda 
ǝnɗi ki Mairamu, wanɗi 
na ahurghǝn tsǝˈya 
nǝn fa. Alisaɓatu ƙǝm 
lǝghǝdgha tǝ Sǝsǝna 
tǝ Peɗǝnda. 



Tǝrangga Alisaɓatu uradghǝn sǝ kaan, 
ndanggǝn Mairamu, “Tǝ parkani sa 
ahur nishya, tǝ ƙǝm tǝ parkani wanɗi 
ɓana nggǝtta!” 



Kulo kwaman nggǝtta 
Yeeso Ƙǝrǝsti ya. A 
sayidɗi ngwanna 
Yisufu Mairamu man 
Yeeso, amma kanda 
kula kakhrha, ƙǝlagha 
Mairamu hai, nǝghǝn 
ahur yi Sǝsǝna tǝ 
Peɗǝnda. Yisufu ka 
niifa ni mbǝ midghǝn 
sǝ a fǝrang shilee nǝn 
Mairamu a yid fiya wa, 
ahu numadghǝn na 
midghǝn sǝ a 
kalghǝnǝn hai ɓǝɓee. 



Amma ndǝghǝn hu numadɗi kee, ɓagha tǝthlǝnda 
Faara thlǝmadghǝn ɓa hu sǝsǝniirha ndanggǝn, 
“Yisufu, wan Ndauda, a tǝrǝmna kakh 
Mairamu wa, ƙǝsǝr huryidɗi keeghǝn yi 
Sǝsǝna tǝ Peɗǝnda ni. Nǝn a nggǝt 
wee hǝshin, ɗǝfang thlǝma na Yeeso 
Ƙǝsǝr ndǝghǝn ni a hǝrghang 
nafiyighǝn ahu ɗimiyid ndan.”



Mehenna Yisufu sǝ a ɓeena, takkwa ǝn ɗanǝn 
pǝrangna tǝthlǝnda Faara, kahanggǝn Mairamu. 
Amma sǝngwa ndǝn wee nuwun wa, ƙǝl a 
kwasamadɗi nggǝt nǝn wee hǝshin, 
ɗǝfang thlǝma nǝn Yeeso. 



A hu ɓengginiya Kaisar Anggusta kalɗǝ mee a 
thlǝɗangganda fiya na hu kutǝryid Roma. Fiya na heu 
wunda hu talyi ndan ɗǝ ka 
a thlǝɗangganda kanda. 



Yisufu ndǝghǝnggima malɗǝ tal Nadzarat na hur 
Nggalili ɗǝgha hu tal Mbaitalami ɗǝ na hur Yahudiya, 
tala nggǝnda kutǝra 
Ndauda sǝ. 



Yisufu ɗǝɗǝ mbǝɗaɗǝ, ƙǝsǝr nggǝɗit Ndauda ni. 
Wiighǝn tǝ Mairamu ngwannǝn ka a thlǝɗangganda 
kanda kyab, ahu sayidɗi 
ndǝghǝn ahur. 



Na nanda a Mbaitalami 
ɗi lǝghǝdgha ɓen 
nggǝttǝghǝn. 



Nggǝt wan ˈwadghǝn nǝn hǝshin, lǝlǝɓanggǝn tǝ pam 
ƙǝnɗǝghǝn, hunanggǝn ahu nggam maɓiya hai, ƙǝsǝr 
walwanda ƙǝnna a min 
rongya wa.



A ƙǝsǝr talɗi na fa lafya sǝ, na nda mǝnda a pǝpal, na 
nda a ƙǝla maɓiyindan ha a fǝɗigrha. Kula sǝndǝndan 
sǝ, tǝ thlǝnda Faara ɓagha 
                    thlǝmandan ɓa, tǝrgha 
                                        mamnggit 
                                           Faara 
                                         yangga hai, 
                                            tǝrmanda 
                                           kaan. 



Tǝrgha, wan thlǝndǝɗi ndanggǝn kanda, “A tǝrǝm ɗun 
wa ɓa ni ɓa tǝ laɓara na mbǝnggǝn yanɗi na fiya heu 
ana pǝpetyid hura kaan. A weeriya 
                ahur tal Ndauda nggǝɗang 
                                           nda tǝ 
                                         Hǝrǝkrha 
                                          kun hai, 
                                            Ƙǝrǝsti 
                                           Chinǝm.” 



“Ənɗiya ndǝna a kyaɗang ǝnsǝnda kun, ɗunun wal 
wufarwee lǝlǝɓang nda tǝ pam ƙǝndǝghǝn, hunang 
nda hai ahu nggama.” 



Kula sǝndǝndan sǝ, tǝrgha Fathlǝngya Faara 
hangga na a amshi, ɓanda hai, ɓa nda 
wal yanɗi ˈwagha hai, kanda heu a fal 
                                           Faara 

                                                  nanda a 
                                                ndaarha, . . . 



. . . “Mamnggit Faara na talara, tǝ na hu 
ƙǝshiirha ngwa tsauka ɗǝɗemnggirha a 
thlǝma nafiya na Faara a tǝk mbǝndǝ 
                                          ndan fa.”



Malna Fathlǝnggini kanda, wuɗa nda 
talara ɗǝ, ndangga fa lafyini ndan “Tama 
Mbaitalami ɗǝ ɗǝm na ǝnɗi katǝragha hai 
tǝ pǝrangna Chinǝm ƙǝm.” 



Thliinda ƙǝkar ɗanda wal Mairamu tǝ 
Yisufu, na wanɗa nda kath ahu nggam 
maɓiya. Nana fa lafyini wanɗi, pǝr laɓar 
ɗa nda thlǝghangna tǝ Thlǝnda Faara
                           kanda. 



Akwasamadɗi nggǝt nanda 
Yeeso a Mbaitalami ahu 
chehweed Yahudiya, a thlakh 
mbed kutǝryid Hirdus, ɓagha 
fasǝngya a 
Urshelima ɓa 

a man kyad yanfaara ɓa. Tsakh 
mee nda, “Ai wanɗi nggǝt nanda 
kutǝr Yahudaya? Na ɗan 
wufǝlngarghǝn a man kyad 
yanfaara, ɓa nan ɓa ka a tǝrang 
shilee nan in.”



Tǝrgha Hirdus aah 
fasǝnggina nǝn ɓa ɓǝɓee, 
tsahang mee nǝn kanda 
sayidɗi na nanda 
wufǝlngarɗi. Thlǝn kanda 
nǝn Mbaitalami ɗǝ 
ndanggǝn kanda, “Ɗama ɗǝ 
ɗun sǝye laɓar wanɗa ɓa ya 
tǝ sammayirha. A 
walangɗun, ɓamaɓa ɓun 
pǝreƙǝn nggima 
ɗiyaɗǝ ɗi 
tǝrang 
shilee 
teena.” 



A kwasamadɗi sǝk nanda laɓarɗi ki kutǝra, thlii nda wii 
fayindan nda. Wufǝlngarɗi ˈwa nanda narha a man
              kyad yanfaara ɓa nagha a mbendan 
                          ɗǝgha isha a mbǝɗi na 
                                     wanɗa sǝ. 



Kyana nda mindǝɗa hai, na wanɗa nda tǝ man 
Mairamu, ɓǝra nda hai tǝrang shilee nda teena. Tǝrgha
              inang ngganda yawayindan ɗǝ fǝrang 
                        tǝfaasa nda tǝ urdi tǝ mur. 
                      Yanang ngganda kanda ahu 
                     sǝsǝniirha a wunda tǝ thlǝmad 
                                       Hirdus wa, nanǝn 
                                        kee wuɗa nda tal 
                                             ndan ɗǝ tǝ 
                                           kwamana pak.



A kwasamadɗi wiina 
fasǝnggini, tǝrgha tǝthlǝnda 
Chinǝm ɓagha thlǝmad 
Yisufu ɓa hu sǝsǝniirha 
ndanggǝn, “Thliusǝ, tǝrang 
wanɗi tǝ man ɗaana tǝ 
kanda a Masar ɗǝ. 
Tsawama a mbǝɗi ƙǝl a 
pǝrang ɗi ndǝn kun, 

ƙǝsǝr Hirdus nǝn a kaɗa 
wanɗi a ɓǝlanggǝn.”



Tǝrgha thliigha sǝ tǝranggǝn 
wanɗi tǝ man a fǝɗigɗi 
wiigha Masar ɗǝ. Tsawa nda 
a mbǝɗi ƙǝl merna Hirdus. 
Ənɗiya katǝra nǝn hai ka a 
lǝɗang ngganda ǝnɗi 
ndaana Chinǝm a mii 
annabi, “Aah yi waana 
ɓa a Masar.” 



Ƙǝlana na Hirdus hai 
fasǝnggini na a man kyad fara 
ɓa pǝpǝlǝk ndan hai, sǝbgha 
hurghǝn ɗǝ kaan. 



Thlǝnanggǝn sodjaya ɗǝ a 
ɓǝlangganda wangya hǝshya 
ɗǝ na nggu-ngguchit a 
Mbaitalami tǝ tulayighǝn, sǝlna 
hura yindan sǝri tǝ fingya 
sǝlwawa, mǝmǝlla sayidɗi 
               pǝrangna fasǝnggini 
                 kyana 

                                                wufǝlngarɗa ɓa.



A kwasamadɗi mǝrna 
Hirdus, tǝrgha tǝthlǝnda 
Chinǝm kyad fadghǝnǝn a 
Yisufu hu sǝsǝniirha a 
Masar, ndanggǝn, “Thliusǝ 
       tǝrang wanɗiya tǝ man 
       wuɗana chehweed 
      Isǝreela ɗǝ, ƙǝsǝr nafini 
       na a kaɗa yiɓǝd wanɗi 

mǝr nda ɗǝ.” 



Amma sǝknǝn wan 
Hirdus, Arkilus ni hu 
tsǝnggam chin, a ǝna 
kutǝryirha a chehweed 
Yahuda, tǝrǝm 
ɗǝrha

nǝn mbǝɗaɗǝ. 
Yanangganda hu sǝsǝniirha 
a ɗǝɗa ɗǝ wa, tǝrgha kyalthgha 
chehweed Nggalili ɗǝ. 



Ɗǝgha tsaurha 
ahu tala na nda aarha 
Nadzarat, lǝghǝdgha ˈya thlǝkna 
annabiya: “Na nda aaghǝn Tǝnadzarat.”

Ƙǝsǝr Faara nggǝmɗǝ ƙǝshiirha kaan 
fǝr nǝn Wanggǝn katenggǝn, kala 

niifa fǝrgha ƙǝkafek a ndǝghǝn mbǝ 
tam mǝra wa, amma nǝn a wal 

yibrha mbuwa ngwalarha.



Romaya 3:23 Ƙǝsǝr fiya heu ǝnanda ɗimiyirha, ƙǝɗinda 
ma kutǝryid Faara. 

Romaya 6:23 Ƙǝsǝr ƙǝna ɗimiyirha mǝrra ni, amma fǝrra 
Faara ndǝna yibrha mbuwa ngwalarha hu 

Ƙǝrǝsti Yeeso Chinǝm.

Ibraniyaya 9:27 Ƙǝla na niifa mǝra katǝra tal, 
akwasamadghǝn ƙǝl ngwa kumad Faara, 

Afisaya 2:8,9 Ƙǝsǝr ka nggayid Faara ni wal nun hǝrǝkrha 
hu fǝrƙǝkafek. Yanɗiya mbǝ ka ˈya ǝna nun yi alten nun ni 
wa, fǝrra Faara ni mbǝ ka ǝna taara wa, naɗǝ niifa taala.



Romaya 10:9,10 A pǝr nan tǝ miwa tǝ ndaarha, Yeeso 
ndǝna Chinǝm, tǝ ƙǝm fǝrna ƙǝkafek ahurwa tǝ ndaarha 

thleng Faara sǝ ahu mǝrra, na wal hǝrǝkrha. Ƙǝsǝr tǝ hura 
ni na niifa fǝrƙǝkafek ndǝna tsaurha mǝmǝl a mbed Faara, 

tǝ mee ƙǝm nǝm pǝrghǝn ndǝnǝm wal hǝrǝkrha. 

Yahaya 3:16,17 Ƙǝsǝr Faara nggǝmɗǝ ƙǝshiirha kaan fǝr 
nǝn Wanggǝn katenggǝn, kala niifa fǝrgha ƙǝkafek a 
ndǝghǝn mbǝ tam mǝra wa, amma nǝn a wal yibrha 

mbuwa ngwalarha. Thlǝngga Faara Wanggǝn hu ƙǝshiirha 
ɓa mbǝ a ngwang kumarha nǝn wa, amma a walgha 

ƙǝshiirha hǝrǝkrha a fadghǝn. 



1 Yahaya 5:11-13 Shedawa ɗani ya tǝ ndaarha fǝrang 
Faara yibrha ƙǝm mbuwa ngwalarha, na yiɓǝd 

ɗiya ahur Wanggǝn. Kala niifa natǝ Wanɗi, nǝn tǝ yibrha. 
Amma kala niifa mbuwa tǝ Wan Faara mbǝ yibrha sǝ a 

fadghǝn wa. Kun fa fǝrƙǝkafekkya tǝ Wan Faara, 
chireethleng ni ǝnggini kun hai ya tǝnun sǝndasǝ nuwun tǝ 

yibrha yi pakwanɗǝ. 

